
sþ. 115. Tillaga til þingsályktunar [108. mál]
um bann við laxveiði í Norður-Atlantshafi.

Flm.: Ágúst Þorvaldsson, Halldór E. Sigurðsson, Ásgeir Bjarnason.

Alþingi ályktar að skora á ríkisstjórnina að beita sér fyrir samkomulagi Evrópu-
þjóða um algert bann við laxveiði í Norður-Atlantshafi.

Greinargerð.

Á undanförnum árum hafa borizt fréttir af mikilIi laxveiði í hafinu við Græn-
land. Munu danskir menn einkum hafa stundað slíkar veiðar.

Sú mikla laxveiði í sjó, sem þarna er um að ræða, hefur vakið allmikinn ótta hjá
eigendum laxveiðijarða og hjá laxveiðimönnum yfirleitt um, að laxfiskastofninum
verði eytt eða hann að minnsta kosti mjög rýrður, ef þessum veiðum verður áfram
haldið og þær ef til vill auknar, eins og búast má við, ef ekkert er að gert til að
hamla móti sliku. Yrði þá til lítils unnið það ræktunar starf, sem íslenzka ríkið hefur
með ærnum kostnaði stofnað til í Kollafirði og gefur góðar vonir um mikinn
árangur. Þá hafa einnig fiskiræktarfélög, veiðifélög og einstaklingar sýnt lofsverðan
áhuga á þessu sviði og sýnilegur árangur orðið af því þjóðnytjastarfi þeirra.

Þótt ekki hafi enn frétzt um, að lax merktur hér hafi að neinu ráði veiðzt við
Grænland, þá ber varlega að treysta skýrslum hinna áhugasömu veiðimanna á Græn-
landsmiðum, því að vafasamt er, að þeir hirði um að athuga, hvort merktir fiskar
eru i aflanum, og hvort þeir gæfu áreiðanlegar skýrslur um slíkt, sem byggja mætti á.

Fleiri þjóðir en Íslendingar eiga hér töluvert í hættu, þar sem er bæði um arð
og yndi að tefla. Hér er á ferðinni náttúruverndarmál, hagsmunamállaxveiðiþjóða
eins og Íslendinga og þar að auki ánægju- og lífsorkulind fjölda manna, sem iðka
laxveiðar sér til gle.ði og heilsubótar. Með aukinni velmegun hinna svokölluðu vel-
ferðarrikja eru laxveiðar að verða sífellt eftirsóttara sport og fiskurinn sjálfur sem
fæðutegund á borð neytenda. Það er því mikið í húfi fyrir íslenzku þjóðina og þörf
á, að vel sé staðið á verði til verndar laxastofninum fyrir ofveiði.

Með þeirri viljayfirlýsingu Alþingis, sem f þingsályktunartillögu þessari er
mörkuð, ef samþykkt verður, ætti að vera hægara en ella fyrir ríkisstjórnina að
beita sér fyrir þvi nauðsynlega samstarfi hlutaðeigandi þjóða um þetta mál, sem
verður að nást, og því fyrr þvi betra.


